
Maxmudova Robiyabonu Furqatovna, 

BuxDPI Tillar fakulteti “Rus tili va adabiyoti” 

kafedrasi o‘qituvchisi. 

      Annotatsiya: Maqolada Xiromiyning “Chor darvesh” dostonidagi xotin-qizlar 

obrazining badiiy talqini va uning davrlar kesimidagi o‘zgarishlari tahlil qilinadi. 

Dostondagi ayollar timsolining tarixiy davrlar ta’sirida qanday shakllanganligi va 

ularning oliy maqsadli, yuksak axloqli, haqiqatparvar, adolatparvar kishilar sifatida 

to‘g‘rilik, do‘stlik, soflikni ulug‘laydi, ishq-muhabbatni har narsadan pok tutishi, 

erkin, baxtli hayotni qo‘msashi, razolatni qoralashi haqida fikrlar bildirilgan.  

    Kalit so‘zlar: Doston, “Chor darvesh”, “Bog’u bahor”, “Yangi nafis uslub”, 

Bombey, Lohur, Dehli, Kal’kutta, Ollohobod, Lakhnav. 

      "Chor darvesh" asarining ilk nusxasi XVIII asrda Oʻrta Osiyoda forsiy tilda 

nomaʼlum muallif tomonidan yaratilgan. XVIII asr oxirlarida Tahsin urdu tilida 

“Yangi nafis uslub”, Mir Ommon esa 1802 yilda “Bog‘u bahor” nomlari bilan “Chor 

darvesh” syujeti asosida nasriy asarlar yozilgan. Bundan tashqari, Hindistonning 

Bombey, Lohur, Dehli, Kal’kutta, Ollohobod, Lakhnav kabi shaharlarida fors tilida, 

O‘rta Osiyoning Kitob, Xorazm, Qo‘qon, Buxoro, Toshkent, Dushanbe kabi viloyat 

va shaharlarida o‘zbek va tojik tillarida, Qozonda tatar tilida, Peterburgda rus tilida 

“Chor darvesh” nomi bilan asarlar keng tarqalgan. Bu qissa 1927, 1957 yillarda 

Moskvada “Bog’u bahor”, 1951,1961 yillarda Dushanbeda “Chor darvesh” nomi 

bilan nashr ettirilgan. 

       Alisher Navoiy an’analarining munosib davomchisi, iste’dodli shoir Xiromiyning 

“Chor darvesh” (To‘rt darvesh) dostoni o‘zbek mumtoz adabiyotida alohida o‘ringa 

ega. Ushbu asarda ayollar timsoli nafaqat go‘zallik va latofat ramzi, balki 

qahramonlik, sadoqat va aql-idrok timsoli sifatida ham talqin etiladi. Mulla Qurbon 

Xiromiy ijodini o’rganish, to’plash va ilmiy tadqiq etish ishlari XX asrning 40-70-

yillardan boshlangan. Xiromiy asarlari 1940- yildan xrestomatiya va darsliklaraga  

kiritila boshlandi. Keyinchalik shoirning asarlari kitob qilib nashr etildi. “Chor 

darvesh "asarida xotin-qizlarga alohida o‘rin berilgan. Shunisi maqtovga loyiqki, 

“Chor darvesh”dagi deyarli barcha xotin-qizlar obrazi ijobiy ijobiy fazilatlarga ega. 

Ular oliy maqsadli, yuksak axloqli, haqiqatparvar, adolatparvar kishilar sifatida 

to‘g‘rilik, do‘stlik, soflikni ulug‘laydi, ishq-muhabbatni har narsadan pok tutadi, 

erkin, baxtli hayotni qo‘msaydi, razolatni qoralaydi. Dostondagi xotin-qizlar haqiqat 

yo‘lida ota-onani ham, siyosat va tuzumni ham hisobga olmaydilar. Qasd qilganlardan 

o‘ch oladilar, yo‘liga g‘ov bo‘lganlarga qarshi kurashadilar, muhabbatni poymol 

etganlarga omonlik bermaydilar. Ular asarning eng muhim, hal qiluvchi obrazlari 

sifatida butun asar bo‘ylab yagona zanjir tashkil etadi. Dostonda ayol obrazlari 

shunchaki voqealar rivojiga hamrohlik qiluvchi personajlar emas, balki voqealar 

oqimini o‘zgartiruvchi faol kuchlar sifatida namoyon bo‘ladi. To‘rt darveshning har 

birining sarguzashtlari zamirida ma’lum bir ayol siymosi yotadi. Birinchi darvesh 

hikoyasidagi malika poklikni qadrlashi1 bilan dostondagi boshqa xotin-qizlardan 

ajralib turadi. U malika bo‘lsa ham, odamlarni yaxshi-yomonga, boy-kambag‘alga, 

shoh-darveshga bo‘lmaydi. Hammaga bir xil nazar bilan qaraydi. Sevgini inson 

hayotidagi eng muhim masala deb tushunadi. Odamgarchilikni sevgining qadriga 

yetish deb belgilaydi. Xiromiy malikani “gul xirmani”, “xo‘blik mahzani”, “xo‘blar 

sarvari” deb ta’riflaydi, husn va latofatda tengsizligini ham qisqa, ammo mazmundor 

misralarda gavdalantirib, malika portretini mukammal yaratishga harakat 

qiladi.Ikkinchi darvesh sarguzashtida ham bosh qaxramonlardan biri xotin-

qizlardandir.U ham Xiromiy dostonlaridagi “charxi xunrez” dastidan baloga giriftor 

bo‘lib, maqsadiga erisha olmaganlardan.U shohning qizi bo‘lishi, muhabbat, 

insoniylikni ulug‘lashi bilan birinchi darvesh sarguzashtidagi malikaga o‘xshasa, ishq 

va haqiqat yo‘lida otasiga qarshi borishi, hayotning murakkab yo‘llarini sabot bilan 

bosib o‘tishi bilan undan farq qiladi va oqilaligi tufayli barcha mushkullardan 

qutulishga erishadi. Malikaning fojiali takdiri mumtoz adabiyotimizdagi Layli, Shirin, 

Zuhralar taqdiriga o‘xshaydi. Xiromiy Malika obrazi bilan XIX asrdagi minglab 

baxtsiz qizlar fojiasini hikoya qiladi. Qissada, bir tomondan Malikaning husn- 

latofatda tengsizligi maqtalsa, ikkinchi tomondan, uning “qora” taqdiri hikoya 

qilinadi. Bu qarama-qarshilik kitobxon qalbini tirnab, unda mavjud tuzum va uning 

qonun- qoidalariga qarshi qahr-g‘azab o‘tini alanglatadi. Otasi, taxtini qo‘limdan 

tortib olmasin, deb qizining sevgilisini avval qafasga soladi, keyin o‘ldiradi. Ozodbaxt 

hikoyasida vazirning qizi “Chor darvesh” qissasidagi eng mukammal obrazlardan 

sanaladi. Unda eng go’zal fazilatlar mujassam etilgan. U jasoratli, qatiyligi, donoligi 

bilan asardagi boshqa xotin-qizlardan farq qiladi, ulardagi bo‘sh tomonlarni to‘ldiradi. 

Dostonda uning o‘rni, asosan, Ozodbaxt tomonidan bo‘lgan xatoni tuzatib, adolatni 

tiklashda ko‘rinadi. Hikoyaning asosida ham ana shu voqea turadi. U asarda haqiqatni 

tiklash uchun kurashuvchi inson, xo‘rlangan otasi oldida o‘z burchini o‘tovchi farzand 

sifatida gavdalanadi. Uning xarakteridagi barcha ijobiy fazilatlar, faoliyatidagi muhim 

xislatlar, aql va tafakkur dostondagi ana shu masalani amalga oshirishga 

bo‘ysundirilgan. Ba’zi bir ruhoniylar xotin-qizlarni kamsitgan, ularni zaifa, ojiza deb 

 
1 М.Афзалов. Ўзбек халқ эртаклари ҳақида. Тошкент, “Фан” нашриёти, 1964, 48-49-бетлар. 

bilgan ijtimoiy sharoitda shoirning ayollar haqida shunday dadil va odilona fikrlarni 

bayon qilishining o‘zi ham bir jasorat edi.Uchinchi darvesh hikoyasida Malikai ol-

Barmakning saxovati, odilligi, xalqparvarligi, davlatni idora etishda joriy etgan uslub 

va tadbirlari haqida so‘z boradi. Shoir u boshqarayotgan mamlakatni XIX asr 

hukmdorlariga namuna qilib ko‘rsatadi, ularni malikadan o‘rnak olishga chaqiradi. 

Malikai ol-Barmak obrazi o’zbek xotin-qizlarining ma’naviy o‘sishida ma’lum 

tarbiyaviy o’ringa ega.   

                                      Dedi ul pari menga: “Ey odami, 

                                      Falak qo’ymadi ikkimizni dame. 

                                      Bu zolim falak asru g’addordir, 

                                     Ki oshiq eliga jafokordir. 

                                     Agar uchrasa bir-iki oshno, 

                                    Qilur daf’atan ikkisini judo. 

                                    Vale, ey yigit, bevafo bo’lmagil, 

                                    Ki minba’d qalb oshno bo’lmagil. 

                                    Budur shart- bir dam unutma meni, 

                                    Ki bir lahza tarkimni tutma meni”2  

      Keltirilgan parchada Xiromiy xotin -qizlarni kuchsiz, ojiz va irodasiz “zaifa”lar 

sifatida emas, balki o’z haq-huquqi, izzat nafsi uchun kurasha oladigan, maqsadga 

erishishda jasorat ko’rsata oladigan ayollar sifatida gavdalantira olgan.                   

     Xulosa qiladigan bo’lsak, Xiromiy “Chor darvesh”dagi qator xotin-qizlar obrazlari 

orqali o’zining qarashlarini, orzu-umidlarini badiiylashtiradi. Shoir o’zi yashagan 

davrdagi xotin-qizlarning jamiyatdagi o’rni, oiladagi vazifasini ko’rsatib beradi. Shu 

bilan birga  jaholat va nodonlik botqog‘iga uloqtirilgan xalqni haqiqat, erk va adolatni 

himoya qilishga da’vat etadi. 

